
ናጽነትን ጸልማትን ኣይመሳንይትን! 

24 ግንቦት፡ 2025 

እነሃ እታ ካብ ሕልናና ክንክውላ ዘይንኽእል ታሪኻዊት ግንቦት 24፡ ትንፋስ ተስፋ ከይረኸበት መበል 34 

ዓመታ ዛጊት ረጊጻ።  ብምሉእ ሓድነታዊ መስዋእትነት ህያው ዝኾነት ናጽነት፡ ሎሚ ምሉእ ህዝቢ ኣብ ሓደ 

መኣዲ፡ ኣብ ትሕቲ ብርሃን ሓርነትን ፍትሓዊ ስርዓትን ክትበዓል ዝነበራ፡ ኣብ ውሽጢ ሃገር ብማሕለኻ 

ፍርሃት ጸልሚቱዎ፡ ኣብ ስደት ህዝባ ብጫሌዳዊ ፍልልያት ተጓጃጂሉ ኣንፈቱ ስሒቱ ይጓዓዝ ምህላዉ የሕዝን። 

ጭቆና ክልተ መኣዝን ዘሎዎ፡  ባዕዳውን ውሽጣውን ኮይኑ፡ እቲ ባዕዳዊ፡ ይንዋሕ ይሕጸር፡ ብምሉእ ሓድነት 

ህዝቢ ተሓግሒጉ ምውጽኡ ዘይተርፍ ምዃኑ ኣብ ታሪኽ ቃልሲ ንናጽነትና ተራጋጊጹ። እቲ ኣብ ምሉእ ዓለም  

ዝተራእየ፡ ዝኸፍአን ዝመረረን፡ ከም ሕማም መንሽሮ  ብውሽጥኻ ዘማስን፡ ኒሕን ትብዓትን ረሚሱ ንሞራል 

ዘጸልምት ውሽጣዊ ምልካዊ ጭቆና ግን፡ ኣብ ልዕሊ ሃገርን ህዝብን ኤርትራ ብኣጋ ዘይሃስስ ስምብራት ካብ 

ዝገድፍ ወለዶታት ኣቚጺሩ።  ብሰሪ ስእነት ሓድነት፡ ነዚ መንሽሮን መንድዓትን ሃገር ብዘይ ኣድማዒ 

እምቢታ፡ ክሳብ ሕጂ ብትም እናተሳቐየ መግለጺ ዘይርከቦ ግርምቢጣዊ ህይወት የሕልፍ ኣሎ። እቲ ጠንቂ፡ 

ንህሉው ኩነታት ብቕኑዕ ንምርዳእን ንምግምጋምን ዘኽእል፡ ነቲ ኣዚዩ ወሳኒ ርቛሒ ዓሚቚ ኣፍልጦ ታሪኽ 

ዕሽሽ ብምባሉ፡ ብስእነት ስሙር ቅኑዕ ፖለቲካዊ መትከል ኣንፈቱ ስለ ዝሰሓተ`ዩ ክበሃል ይከኣል። 

ህዝቢ ኤርትራ ርኡይ ድኽመትና፡ ሓቀኛ ታሪኽና ባዕላትና ክንጽሕፎን ክንስንዶን ኣይጸናሕና። ከም ሳዕቤኑ፡ 

ዝተፈላለዩ ባዕዳውያን፡ ተጻባእቲ ጐረባብትና ዘሎዉዎ፡ ንታሪኽና ጠምዚዞም፡ንመንነትና ደዊኖም፡ ንዓኣቶም 

ብዘገልግል ፈጠራ ክጽሕፉዎ ጥጡሕ ባይታ ረኺቦሙሉ። እዚ ምዝምባዕ ታሪኽና፡ ኣብ ምሉእ ሓድነትና 

ነቓዕ ፈጢሩ፡ ኣብ 40ታትን 50ታትን፡ ብዝርያ ርእሰ-ሓያላን ዝፈጠሮ ፖለቲካዊ ቅልውላውን ዘስዓቦ ዳግመ 

መግዛእታዊ ጸልማትን ኪጥቀስ ይከኣል። ከምኡ`ውን፡ ካብ ጥንቲ ብመሳፍንቲ ትግራይ ዝተፈጸሙ ኣጽነትቲ 

ወራራትን፡ ምዝማትን ምብራስን ንብረታት፡ ተሰኒዱ ህሉው ወለዶ ኪመሃረሉ እንተ ዚኽእል፡ ኣብ እዋናዊ 

ቃልሲ ምድንጋራት ኪፍጠር ኣይምኸኣለን። 

ከምቲ ንፋስ ኣውሎ ኣንፈቱ ዘይፍለጥ፡ ንጹርን ሕቡርን ፖለቲካዊ መትከል ምስ ዘይህሉ፡ ቃልሲ`ውን ኣንፈቱ 

ኪስሕት ግድን። ዝተጐዛዘየ  ደምበ ቃልሲ፡ ነቶም ብስም ኤርትራውነት  ቃልሲ ንምምራዝ ሰሊኾም 

ንዝኣተዉ ኢትዮጵያውያን ከለሊ ዘይምኽኣሉ፡ መርኣያ ናይቲ ኣብ ክንዲ ስምዒት መርማርን ጠርጣርን 

ንምዃን ዘኽእል ርትዓዊ ቅኑዕ ፖለቲካዊ መትከል ምጉዳሉ ይሕብር። 

ኣብ ዓወት ቃልሲ፡ ብዝሒ ሰብ ዘይኮነ ዓይነት ሰብ ወሳኒ ምዃኑ ዓወት ቃልሲ ንናጽነት ኣረጋጊጹዎ። ሓድነትን 

ቅኑዕ መትከልን ከይወነንካ ምንቅስቓስ፡ ኣብ ከውሒ ከም ዝተዘርአ እኽሊ ፍረ ኣልቦ ኮይኑ`ዩ ዝተርፍ። 

ከምኡ`ውን፡ ከምቲ ተስታይ ቀላሲ ዘይብሉ መኸዳ ዓውዲ ኪሰልጥ ዘይኽእል፡ ኣንፈት ቅኑዕ ዕላማ ዘይሕዝ 

ቃልሲ`ውን ኪዕወት ኣይኽልን። 

ኣብ ምንቅስቓስ ጌጋታት ኪግበር ባህሪይዊ ኢዩ፤ እቲ ዚንቀፍ፡ ካብ ጊዜ ናብ ጊዜ ምልስ ኢልካ ዝተጐዓዝካዮ 

ብምጥማት ጌጋታትካ ከተለልን ክትእርምን ዘይምኽኣል`ዩ። እዚ ኸኣ የዒንትኻ ዓሚትካ ብምጒያይ ኣብ ህጉም 

ከም ምእታው ኪበሃል ይከኣል። 

ኤርትራ ካብ ጥንቲ ብግዝኣተ ሕጊ ተኻባቢሩ ብዝነብርን፡ ጸጋ ሃብታም ልቦና ብዝተዓደለ ህዝብን ትልለ ሃገር 

ኢያ። ካብ ልዕሊ ሓደ ዘመን ብዘመናዊ ትምህርቲ ዝተዀስኰሱ ደቃ`ውን ውሑዳት ኣይኮኑን። እቲ ቁሩብ 



ጐዲሉ ዝረአ፡ ኣብ ክንዲ ንዓይ ይጥዓመኒ፡ ንህዝበይ ይጥዓሞ ዝብል፡ ብሊቅነታዊ ንጽሕና ዝልለ፡ ንመንእሰይ 

ወለዶ ብቅኑዕ መትከል ኣንቂሑን ወዲቡን ዝመርሕ ውፉይ ኣብነታዊ ኣካል ዘይምህላዉ ኮይኑ እስምዓኒ። 

እዚ ክብል ከለኹ ግን፡ ኣብነት ማሃትማ ጋንድሂን፡ ማንዴላን ሉሙምባን ኣየርኣናን ንምባል እየ`ምበር፡ ኩሉ 

ምሁር እጃሙ ኣየበርክትን ኣሎ ማለተይ ኣይኮነን። 

እምበኣር፡ ክንውንኖ ዝግብኣና - ድኽመታትና ብትሕትና ብምልላይን ብምእራምን፣ ጽኑዕ መትከላዊ ሓድነት 

ብምውሓስን፣ ድሕነት ህዝብናን ሃገርናን ምርግጋጽ ይኸውን። እዚ ኸኣ፡ ፍልሰት መንእሰያት ካብ ሃገር ደው 

ከም ዝብል ገይሩ፡ ሃብታም ሃገርና ብደቃ ማሚቛ ከም ትምዕብል ይገብር። 

ስለዚ፡ንጸጋ ሓርነትን ፍትሕን፡ ንራህዋ ሰላምን ምዕባለን ክዉን ንምግባር፡ ብምክብባርን ብስኒትን፡ 

ብዝተዋሃሃደ ሃገራዊ ዕላማን ሓቢርና ንቃለስ!!! 

 


